I Congreso Internacional de territorio e urbanismo.
23 de novembro
Intervención do alcalde, Xosé A. Sánchez Bugallo:
“O urbanismo converteuse nunha alternativa de investimento fronte ás incertezas da Bolsa e os baixos réditos dos bancos”
Bos días:

En primeiro lugar quero darlles a benvida a Santiago de Compostela que, como ben saben, é unha cidade de acollida, un centro cultural sempre aberto ó debate e ó diálogo. A nosa cidade vense distinguindo por ser un espazo adecuado para todo tipo de foros, políticos, culturais, sociais etc. Un espazo de convivencia que, desde a fundación da cidade, se distinguiu pola súa capacidade para catalizar todos os procesos históricos de convivencia. Hoxe Santiago de Compostela é a capital de Galicia e no seu nome doulles a benvida.


Recibir a un colectivo de arquitectos, urbanistas, economistas e sociólogos tan importantes coma vostedes, é para nós unha gran satisfacción. A arquitectura e o urbanismo teñen en Santiago de Compostela un referente esencial que reflicte as identidades da cidade, tanto no pasado coma no presente e desexamos que esa referencia se siga proxectando no futuro. Desde o Concello traballamos nese sentido. 

Territorio e urbanismo son dous conceptos que no desenvolvemento da Compostela moderna foron tidos moi en conta en todos os proxectos políticos postos en marcha nas dúas últimas décadas por parte do Goberno municipal. Consideramos que o urbanismo, neste momento histórico inmerso nun proceso de crítica social e mediática, como consecuencia dos escandalosos casos de corrupción que están aflorando, é unha parte fundamental da execución das políticas municipais. O urbanismo define realmente as políticas ó tempo que, como estamos vendo, revela os talantes dos seus executores. O urbanismo foi tradicionalmente o motor económico da sociedade e das cidades pero no presente converteuse nunha alternativa á bolsa como investimento. Isto está orixinando unha situación de crecemento urbanístico que en moitos casos non se corresponde nin coa realidade nin coas necesidades de moitas cidades, así resulta fácil ver centos de pisos e casas vendidas que non se ocupan, que conforman unha bolsa de inversión a que lle supón un rendemento económico superior ós intereses que sobre o capital e os aforros ofertan os bancos e seguros diante das incertezas das inversións en bolsa.  
Historicamente en Santiago de Compostela os conceptos de territorio e urbanismos, planificación e crecemento, hábitat e medio ambiente foron tidos en conta na busca do equilibrio entre os intereses particulares e os xenerais. Na década dos noventa, o Goberno da cidade enfrontouse ao reto da recuperación urbana e da rexeneración ambiental da cidade histórica, declarada Patrimonio da Humanidade, ó tempo que planificaba a expansión urbana dos contornos dun xeito ordenado e respectuoso co medio natural. Partindo da preservación do tecido histórico, planificamos o futuro. Concluída a década e esgotado o Plan de Ordenación Urbana entón aprobado, hoxe sentímonos satisfeitos do traballo desenvolvido a prol de mellorar a calidade de vida dos cidadáns que habitan Compostela. A rehabilitación do Casco Histórico, baseado na planificación urbanística minuciosa e respectuosa mereceu o Premio Europeo de Urbanismo 1997-1998 da Comisión Europea e do Consello Europeo de Urbanistas, xunto con outros recoñecementos nacionais e internacionais. Pero sobre todo, mereceu o recoñecemento dos habitantes de Santiago de Compostela que consideran o seu territorio e o seu hábitat como os mellores espazos posibles para vivir e traballar.

No marco dunha política urbanística complexa, na recuperación urbana prestamos especial atención á preservación dos usos residenciais coa mellora das condicións de vivenda da poboación e a rexeneración ambiental dos espazos que foron marxinais. As axudas públicas foron esenciais para executar máis de 1.000 actuacións de rehabilitación, inducindo máis de 400 actuacións de iniciativa privadas, e crear unha dinámica estable que camiña cara á rehabilitación integral da Cidade Histórica nos próximos anos, nos que estas políticas seguen a ser protagonistas nos plans do goberno da cidade, cos que colaboran os gobernos Autonómico e do Estado, por medio do Real Patronato e o Consorcio da Cidade.

Neste mesmo proceso de recuperación e urbanización puxemos ó servizo do lecer dos cidadáns preto de 200 hectáreas de novos parques, consolidando os corredores verdes que inclúen caudais públicos, arboredos e vexetación autóctona, xardíns históricos e elementos de interese etnográfico.  Na actualidade os espazos verdes públicos xa superan os 30 m2 por cada habitante. Está en marcha a implantación da Axenda 21 Local, que imprimirá criterios ambientais e de desenvolvemento sostible no conxunto da actividade municipal.

Pero o noso traballo non conclúe no feito. Está en proceso a aprobación definitiva do novo Plan Xeral de Ordenación Municipal, que contempla o crecemento da cidade para os vindeiros quince anos. Mantemos os criterios de planificar asentamentos humanos sostibles ó tempo que continuaremos co proceso de rehabilitación do Casco Histórico, agora ampliado ós seus bordos, cun ritmo de recuperación de 250 vivendas por ano coa achega de recursos públicos. Concluiremos a implantación da Axenda 21 Local. Preservaremos de riscos contaminantes os nosos sistemas fluviais, ó tempo que recuperamos as súas marxes como espazos de lecer públicos desenvolvendo circuítos para bicis e peonís, potenciando o sendeirismo e a recuperación das súas riquezas etnográficas. O novo Plan Xeral de Ordenación contempla a expansión necesaria de Santiago de Compostela como Capital de Galicia, consolidando os sistemas ambientais do contorno, afondando nos criterios de sostenibilidade e na planificación de novos parques e xardíns que manteñan as cotas alcanzadas na actualidade. Deste xeito renovamos o noso compromiso coa tarefa xa executada e cos cidadáns que escollen Santiago de Compostela para vivir e traballar, e tamén cos millóns de visitantes que ano tras ano nos honran coa súa visita.

Benvidos a Santiago de Compostela e agardo que estas xornadas de traballo, neste encontro do territorio e o urbanismo, lles sirvan para coñecer de preto a realidade da nosa Cidade. Felicito á Consellería de Ordenación do Territorio e ó Colexio de Arquitectos por esta iniciativa e por ter escollido a Compostela para este encontro.
Benvidos e boa estancia.

